
Ermənistan sülh razılaşmasına ciddi yanaşarsa, 
 bu ölkə üzləşdiyi dərin böhrandan xilas ola bilər 

Ermənistan mətbuatının yaz-
dığına görə, un və un məhsulları 
(çörək) və dənli bitkilərin qiyməti 
orta hesabla 7,4 faiz, süd 
məhsulları və pendirin qiyməti 
orta hesabla 5,8 faiz, yumurta-
nın qiyməti isə 13,1 faiz artıb. 
Əhalinin ödəmə qabiliyyəti isə 
daha çox azalıb. 

Hazırda əhali qrupu arasın-
da istehlak olunan təbii qazın 
və elektrik enerjisinin dəyərinin 
ödənilməsində ciddi problemlər 
yaşanır. Son hesablamalara görə, 
əhalinin 90 faizi qaz və elektrik 
enerjisinin dəyərini ödəyə bilmir 
və borc milyon dollarla ölçülür.

Hökumət dramın 
möhkəmlənməsi üçün imkanların 
mövcud olmadığını da bildirir. 
Çünki ölkədə valyuta ehtiyatları 
çox azdır. Xaricdən, xüsusən də 
Rusiyadan köçürülən pulların 
miqdarının azalması isə daha 
böyük iqtisadi problemlərə yol 
açır. Bütün bunlar isə Ermənistanı 
qarşıdakı günlərdə daha böyük 
problemin gözləməsi deməkdir.

Ermənistan Auditorlar Pala-
tasının sədri Nairi Sarkisyan me-
diaya müsahibəsində hökumətin 
inflyasiyaya birbaşa təsir 
göstərdiyini deyib. O, həmçinin 
son inflyasiyanın böyük hissəsinin 
hökumətin ehtiyatsız bəyanatları 
və hərəkətləri nəticəsində baş 
verdiyini bildirib. Eyni zamanda, 
Ermənistanda həm mal, həm də 
pul bazarında spekulyasiyanın 
getdiyini və təbii olaraq bu inflya-
siyaya birbaşa təsir göstərdiyini 
xatırladıb. 

Ermənistan Mərkəzi Bankı 
iqtisadi artım proqnozunu nəzərdə 
tutulmuş 5,3 faizdən 1,6 faizə 
endirib. “Moody's”in proqnozuna 
görə, bu il işğalçı dövlətdə iqtisadi 
artım 1,8 faiz, 2023-cü ildə isə 
təxminən 3 faizə qədər azalacaq. 

Ermənistanın “Pasd” nəşri 
bildirir ki, Hayastan blokunun 

deputatı Tadzos Avedisyan 
hökumətin real və adekvat anti-
böhran tədbirlərinin reallaşma-
yacağı təqdirdə, ölkədə iqtisadi 
tənəzzülün qaçılmaz olduğunu 
vurğulayıb. 

Ümumilikdə isə təhlilçilər 
tərəfindən ölkə iqtisadiyyatının 
2022-ci ildə daha 25 faizə qədər 
“əriyəcəyi” qaçılmaz hesab edilir. 
Bu isə ötən illərdəki vəziyyətin 
cari ildə də təkrarlanacağı 
deməkdir. Başqa sözlə, hazırda 
Ermənistanda kasıblar getdikcə 
son dərəcə yoxsullaşır, orta 
təbəqə kasıba çevrilir və həmişə 
olduğu kimi, varlılar isə daha da 
varlanır. 

Belə bir acınacaqlıböhranı 
ölkədə hökm sürən korrupsiya 
daha da dərinləşdirir. İndi bu 
respublikada hər bir yüksəkçinli 
məmur ancaq şəxsi biznesini 
düşünür, əyri yollarla böyük sərvət 
toplamağa çalışır, milli sərvətləri 
mütəmadi və sistemli şəkildə 
oğurlayır. Onlardan biri də bu 
günlərdə saxlanılan Ermənistanın 
fövqəladə hallar naziri Andranik 
Piloyandır. 

Erməni mediasının yazdığına 
görə, hüquq-mühafizə orqanları-
nın Fövqəladə Hallar Nazirliyində 
axtarışlar aparmasından və 
qurumun bir neçə əməkdaşını 
Korrupsiyaya Qarşı Mübarizə 
Komitəsində sorğu-sual etdikdən 
sonra baş nazir Nikol Paşinyan 
öz əlaltısını – Andranik Piloyanı 
xilas etmək məqsədilə 14 günlük 
məzuniyyətə göndərib. 

Baş verən siyasi proseslər 
fonunda qarşıdakı dövr ərzində 
Ermənistanda sosial-iqtisadi 
vəziyyətin daha da pisləşməsi 
gözlənilir ki, bunun fonunda isə 
cinayət hallarının miqyasının bir 
qədər də genişlənməsi istisna 
olunmur. 

İrəvanda fəaliyyət göstərən 
“4rd.am” saytı yazır ki, Ermənistan 

ən çox korrupsiyalaşmış ölkələr 
sırasında yer alıb. Beynəlxalq 
təşkilatların işğalçı respublikada 
korrupsiya faktları ilə bağlı hesa-
batında bildirilir ki, Ermənistanda 
korrupsiya halları son iki ildə daha 
da artıb. Bu dəhşətli bəla ilə bağlı 
mübarizə tədbirləri hələ də kağız 
üzərindən əməli işə keçməyib. 
Vergi ödəyiciləri arasında keçirilən 
rəy sorğusu da bunu təsdiqləyib. 
Sahibkarlar tərəfindən ötən il 
onlardan külli miqdarda rüşvət 
alındığı vurğulanıb. 

İrəvanda ifadə azadlığı 
hüququnun əsassız şəkildə 
məhdudlaşdırılması da davam 
edir. Bu barədə Beynəlxalq 
Amnistiya Təşkilatının 2021-ci il 
üçün dünyada insan hüquqlarının 
vəziyyəti ilə bağlı hesabatında 
deyilir. Eyni zamanda, hökumətin 
müstəqil medianı və digər tənqidi 
səsləri məhdudlaşdırmaq üçün 
bir sıra qanunlara dəyişikliklər 
olunduğu diqqətə çatdırılır. Bu ilin 
mart ayında parlament təhqir və 
böhtana görə maksimum cəriməni 
6 milyon drama (təxminən 12 min 
dollar) qaldırması da bunun bariz 
ifadəsidir. 

Ermənistanda yaşanan belə 
bir acınacaqlı şərait, yoxsullu-
ğun pik həddə çatması fonunda 
cəmiyyətin böyük bir hissəsi 
hələ də revanşist düşüncədən 
azad ola bilmir. İşğalçı ölkənin 
parlamentdəki müxalifətin “Hayas-
tan” və “Şərəfim var” fraksiyaları 
Arabkir və Kentron inzibati rayon-
larında aksiya keçirərək, aprelin 
5-nə planlaşdırılan mitinqlə bağlı 

vətəndaşları məlumatlandırmaları 
da respublikadakı siyasi 
gərginlikdən xəbər verir. 

Bununla bağlı erməni mediası 
bildirir ki, “Ermənistan və Qarabağ 
adına” şüarı altında aksiyanın 
Ermənistanın baş naziri Nikol 
Paşinyanın aprelin 6-da Brüsselə 
gözlənilən səfəri ərəfəsində 
keçiriləcəyi nəzərdə tutulur. 
Müxalifət qrupları hesab edir ki, 
indiki hakimiyyət Ermənistanı və 
Qarabağı qoruya bilmir.

“Hayastan” fraksiyası-
nın lideri Seyran Ohanyan 
jurnalistlərə açıqlamasında deyib 
ki, Ermənistan öz suverenliyini 
itirmək ərəfəsindədir və Qara-
bağda 44 günlük müharibədən 
sonra məğlubiyyət zəncirinin sonu 
görünmür. O, həmçinin vurğulayıb 
ki, mitinq Qarabağın müdafiəsi 
üçün keçirilir. Seyran Ohanyanın 
sözlərinə görə, xalq Qarabağı 
“müdafiə etməklə” Ermənistanı da 
qoruyur.

Bundan əvvəl məlum olub 
ki, aprelin 6-da Brüsseldə 
Azərbaycan Prezidenti İlham 
Əliyev, Ermənistanın baş naziri 
Nikol Paşinyan və Avropa Şu-
rasının prezidenti Şarl Mişelin 
birgə görüşü keçiriləcəyi nəzərdə 
tutulub. Ermənistan hökumətinin 
başçısı tərəfindən sülh danışıqla-
rının başlanmasının Azərbaycanın 
rəhbəti ilə razılaşdırmaq 
niyyətində olduğu bəyan edilib. 
Amma göründüyü kimi, işğalçı 
revanşist qüvvə ənənəsinə sadiq 
qalaraq adıçəkilən görüşü bu dəfə 
də, necə deyərlər, qaralamağı 

qarşıya əsas məqsəd kimi qoyub. 
Ermənistan cəmiyyətinin Brüs-

sel görüşü ərəfəsindəki ovqatı 
bu xalqın xəstə təxəyyülünü bir 
daha nümayiş etdirir. İşğalçı ölkə 
xilasının sülh və əmin-amanlıq 
olduğunu yaxşı anlasa da, hələ 
də revanşist düşüncəsindən 
əl çəkə bilmir. Rəsmi İrəvan 
Azərbaycanın sülh razılaşma-
sı təklifinə hər zaman müsbət 
münasibət bildirsə də, son 
anda bu yöndəki danışıqları 
mümkün qədər uzatmağa cəhd 
göstərir, iki ölkə arasında möv-
cud vəziyyəti müxtəlif vasitələrlə 
daha da gərginləşdirməyə çalışır, 
təxribatlar törədərək məlum 
üçtərəfli bəyanatın müddəalarını 
yerinə yetirməkdən yayınır. 
Həmin sənəddə öz ifadəsini 
tapan Azərbaycanın əsas hissəsi 
ilə Naxçıvanı birləşdirəcək 
Zəngəzur dəhlizi layihəsinin 
gerçəkləşdirməsini gecikdirməsi 
buna bariz misaldır. 

Ağır məğlubiyyət vəziyyətində 
sülh sazişi imzalamaqdan yayı-
nan Ermənistan indi anlayır ki, 
Azərbaycan alternativ nəqliyyat 
əlaqəsini reallaşdıracaq layihəyə 
imza atmaqla artıq bu istiqamətdə 

erməni düşüncəsini alt-üst edib. 
Dövlətimizin başçısı hər zaman 
olduğu kimi, bu dəfə də səmərəli 
alternativlərə malik olduğunu 
nümayiş etdirib. 

Yaxud, başqa bir misal. 
Ermənistan tərəfi 2020-ci 
noyabrın 10-da imzalanan 
üçtərəfli bəyanatla üzərinə 
işğalçı ordusunun Qarabağdan 
çıxarılması öhdəliyini götürüb. 
Lakin Ermənistan ordusu nəinki 
əraziləri tam tərk etməyib, 
hətta həmin yerlərdə mövqeləri 
möhkəmləndirmək üçün vaxtaşırı 
istehkamların tikintisini aparıb, 
yeri gəldikcə təxribatlar törədib. 
Azərbaycan qarşı tərəfə belə 
vəziyyətin dözülməz olduğunu 
anlatsa da, təəssüf ki, faydası 
olmayıb.

Prezident İlham Əliyev 
Vətən müharibəsindən sonra 
Azərbaycan – Ermənistan arasın-
da münaqişənin artıq öz həllini 
tapdığını, bunun Azərbaycan 
tərəfindən aradan qaldırıldığını 
və respublikamızla Ermənistan 
arasında münasibətləri nizamla-
mağın vaxtının çatdığını bildirib. 
İşğalçı ölkə tərəfindən bununla 
bağlı müəyyən müsbət mesajlar 

səsləndirilsə də, son nəticədə 
Ermənistan tərəfindən buna 
qarşılıq verilməyib, Azərbaycanın 
iki dövlət arasında münasibətlərin 
yaradılması üçün baza 
prinsiplərinə dair səmərəli təklifi 
susqunluqla, ən yaxşı halda isə 
revanşist xarakterli məqamlarla 
qarşılanıb. 

Azərbaycan ictimaiyyəti Brüs-
sel görüşünə böyük ümid bəsləyir. 
Prezident İlham Əliyev martın 
31-də ATƏT-in fəaliyyətdə olan 
sədri Zbiqnev Raunun başçılıq 
etdiyi nümayəndə heyətini qəbul 
edərkən bu barədə fikirlərini bir 
daha diqqətə çatdırıb: “Artıq 
Avropa İttifaqı tərəfindən elan 
edilmişdir ki, Prezident Şarl Mişe-
lin təşkilatçılığı ilə Ermənistanın 
baş nazirinin mənimlə yeni görüşü 
olacaqdır. Ümid edirəm ki, bu 
görüş məhsuldar olacaq. Çünki 
artıq bir neçə görüş olub və biz 
Azərbaycanla Ermənistan ara-
sında sülhə doğru irəliləməliyik, 
mümkün olduğu qədər qısa 
müddətdə sülh sazişini imzalama-
lıyıq. Azərbaycan bizim baxışımı-
za uyğun olaraq bu razılaşmanın 
əsas prinsiplərini təqdim edib”.

Beləliklə, Ermənistan bu 
görüşdə sülh istəyinə ciddi ya-
naşaraq, qarşılıqlı şəkildə ərazi 
bütövlüyünün və beynəlxalq 
sərhədlərin toxunulmazlığı-
nın tanınmasına, daha sonra 
sərhədlərin delimitasiyasına 
müsbət münasibət bəsləyərsə, 
o zaman Qafqaza sülh 
gələcəyindən danışa bilərik. Bax, 
bu, Azərbaycanın əsas istəyidir. 
Cənubi Qafqaz ölkələr ilə bərabər, 
daha geniş region üçün mühüm 
önəm daşıyan bu istək həm də 
Ermənistanı hazırda üzləşdiyi 
dərin siyasi, sosial-iqtisadi böh-
randan xilas edə bilər.

V.BAYRAMOV,  
“Xalq qəzeti”

Müzəffər Ali Baş Koman-
danımız İlham Əliyevin böyük 
sərkərdəlik məharəti, güclü dip-
lomatiyası və xalq-ordu birliyinin 
təntənəsi hesabına torpaqları-
mız düşmən tapdağından azad 
edilib. Artıq ikinci ildir ki, ah-zarla 
Kəlbəcərin işğalı gününü qeyd 
etmir, orada “böyük Qayıdış” 
naminə aparılan bərpa-quruculuq 
işlərinə baxıb fərəhlənirik. Amma 
uğurlar nə qədər böyük olsa 
da, əzəli torpaqlarımıza olan 
təcavüzün ağrı-acıları unudulmur, 
torpaq uğrunda canından keçən 
qəhrəmanlarımızın xatirəsini daim 
yad edirik.

İlkin mənası “çay üstündə 
qala” olan Kəlbəcər qədim insan 
məskənlərindəndir. Oraya həm də 
torpağı qızıl olan yer deyilir. Çünki 
qızıl, civə kimi yeraltı sərvətlərin, 
mərmərin məskəni sayılır. Bu 
zonada qalın meşələrin, can 
dərmanı olan su mənbələrinin 
çoxluğu xüsusilə diqqət çəkir. 
Təkcə bir faktı vurğulayaq ki, 
ölkəmizin mineral su ehtiyatları-
nın 40 faizə qədəri Şuşa, Laçın 
və Kəlbəcərin payına düşür. Elə 
nankor ermənilər həm də buna 
görə həmin ulu dağlara çoxdan 
göz dikmişdilər. 

1993-cü il mart ayının 23-dən 
aprel ayının 3-dək 10 gündən çox 
gedən gərgin döyüşlərdə 701 saylı 
hərbi hissə, Kəlbəcər könüllüləri 

və helikopter heyətləri özlərindən 
15 qat üstün olan düşmən 
qüvvələri ilə mühasirə şəraitində 
vuruşublar. 450 nəfərdən çox dö-
yüşçümüz Kəlbəcərdə həlak olub. 
Amansız düşmən mühasirəsində 
olan rayonun dinc əhalisinin 
təxliyəsi baş tutmasaydı, itkilərin 
sayı-hesabı bilinməzdi.

Amma təxliyə də qurbansız 
ötüşmədi. Həmin gün Murovdağın 
bəzi yerlərinə qurşaqdan yuxarı 
qar yağmışdı, yeganə qurtuluş 
yolu Murovdağ silsiləsi idi. Rayon 
əhalisi uşaqları, qoca və xəstələri 
xilas etmək üçün düşmənlə 
ölüm-dirim savaşına çıxmış-
dı. Bu faciədə erməni faşistləri 
kəlbəcərlilərin neçəsini öldürdülər, 
neçəsini də əsir götürdülər. 

Kəlbəcərin işğalından sonra 
BMT Təhlükəsizlik Şurası 822 say-
lı qətnamə qəbul edib. Qətnamədə 
bütün işğalçı qüvvələrin Kəlbəcər 
və Azərbaycanın digər işğal 
edilmiş rayonlarından dərhal 
çıxarılması tələb olunub. Lakin nə 
həmin sənəddən, nə də digər üç 
qətnamədən irəli gələn hər hansı 
öhdəlik yerinə yetirilməyib. Bunu 
Azərbaycan Ordusu yalnız inişilin 
payızında 44 günlük zəfər döyü-
şü ilə, öz gücü hesabına həyata 
keçirib.

O dövrün qiymətlərinə görə, 
təcavüz zamanı Kəlbəcərin xalq 
təsərrüfatına 703 milyard 528 

milyon rubl ziyan vurulub. Rayo-
nun ərazisində qalmış 13 minədək 
fərdi mənzil, 38 min hektar meşə 
sahəsi illərlə talan edilib. İşğal 
nəticəsində rayondan 53 min 340 
nəfər adam qovulub, 50 dinc əhali 
öldürülüb, 20 nəfər isə əsir götü-
rülüb və itkin düşüb. Kəlbəcərin 
əhalisi 1993-cü ilin yazından 
ölkəmizin 56 rayon və şəhərinin 
707 yaşayış məntəqəsində 
qaçqınlıq şəraitində yaşamağa 
məcbur olub. BMT-nin və ATƏT-in 
prinsiplərinə zidd olaraq, 1999-cu 
ildən Kəlbəcər ərazisində 
ermənilərin məskunlaşdırılmasına 
başlanılıb. 

Ulu Tanrının böyük lütfü, 
Azərbaycan Prezidentinin dönməz 

iradəsi, ordumuzun qəhrəmanlığı 
və xalqımızın sarsılmaz birliyi 
sayəsində artıq işğal kabusu 
arxada qalıb. Qəddimiz düzəlib, 
gözümüz işıqlanıb, bədxahlar 
qarşısında şax dururuq. 
Xatirimizdədir, ötən il ordumuz Qa-
ragöl ətrafında beynəlxalq hüquq-
la tanınan sərhədlərdə mövqeləri 
möhkəmləndirən zaman ermənilər 
hay-küy saldılar ki, guya, biz 
onların torpağını zəbt etmişik. 
O zaman qalib ölkənin müzəffər 
Prezidenti, Ali Baş Komandan 
İlham Əliyev üzdəniraq haylara 
və onların yalan ritorikasına züy 
tutanlara zəruri mesajını verdi: 
“Ermənistan tərəfindən səslənən 
fikirlər tamamilə əsassızdır. Biz 
öz torpağımızdayıq, Qaragöl də 
bizimdir, başqa yerlər də bizimdir... 
Ona görə indi Müdafiə Nazirli-
yinin və Sərhəd Qoşunlarının 
xətti ilə bütün sərhəd boyunca– 
Murovdağdan ta Araz çayına 
qədər bütün sərhəd infrastrukturu, 
hərbi hissələr yaradılır, biz bu 
sərhədlərdə möhkəmlənirik”.

Bu nailiyyətlər heç də asan-
lıqla başa gəlməyib. Həm iş-
ğal dövründə, həm də zəfər 
yürüşündə minlərlə şəhid vermi-
şik. Düşmənin Kəlbəcər rayonu-
nun Ağdaban, Başlıbel və digər 
kəndlərində törətdiyi vəhşiliklər isə 
heç bir bəyana sığmaz. Ağdaban 
bir gecədə yer üzündən silinib. 
Başlıbeldə cəmi 2 ov tüfəngi 

və əhalini qoruyan əsgərlərdə 
olan bir neçə avtomat silahla 
düşmənə müqavimət göstərən 
döyüşçülərdən ibarət 62 nəfərlik 
dəstə sona qədər vuruşub. 
Başlıbelin işğalı zamanı erməni 
quldurları tərəfindən 27 nəfər 
güllələnib. Erməni faşistlər II Dün-
ya müharibəsinin veteranı Hüseyn 
Hüseynovu diri-diri yandırıblar. 
Kənd sakini, ruhi xəstə Qənaət 
Ağayevi işgəncə ilə qətlə yetiriblər. 
19 nəfər kənd sakini (qadın, uşaq 
və qoca) isə Ermənistan hərbçiləri 
tərəfindən girov götürülüb. 
Düşmən gülləsindən canını qurta-
ra bilən 30 nəfər yenidən dağlara 
çəkilib və daha 113 gün mühasirə 
həyatı yaşayıblar. Sağ qalan 

həmin şəxslər dəfələrlə ölümlə 
üz-üzə gəlib və günlərlə aclıq-
susuzluq çəkiblər. Mühasirədən 
çıxaraq dörd sutka piyada yol qət 
edən 29 nəfər 1993-cü il iyulun 
22-də Daşkəsən ərazisinə keçə 
bilib. Amma bir nəfər – I və II Dün-
ya müharibəsi iştirakçısı Ələsgər 
Ələsgərov doğma yurdu tərk 
etməyərək Başlıbeldə qalıb. O, bu 
günədək itkin sayılır və haqqında 
hansısa məlumat yoxdur. 

...Kəlbəcər rayonunun La-
çın kəndində doğulub böyümüş 
azman söz adamı, şair Məmməd 
Aslan son nəfəsinə qədər 
yurd həsrəti çəkənlərdən olub. 
Səngərli, qalalı dağlara üz tutaraq: 
“Sənsiz ölsəm, mənə başdaşı 
vermə”, – deyib. Tez-tez xalq 
şairi Sabir Rüstəmxanlı ilə, digər 
dostları ilə eynən Kəlbəcəri xatırla-
dan Yardımlı dağlarına üz tutub, 
bundan təskinlik tapıb, həsrətini 
ovudub. O zaman birgə çalışdığı-
mız dövlət televiziyası üçün hazır-
ladığı “Dərədən-təpədən” verilişi-
nin süjetlərini də əsasən dağlarda 
çəkirdi. Onunla eyni bir şəhərdə– 
Sumqayıtda yaşadığımız üçün işə 
birlikdə gedib-gəlirdik. Hər dəfə 
Kəlbəcərdən danışanda gözləri yol 
çəkirdi, kövrəldiyi üçün fikirlərini 
qırıq-qırıq ifadə edirdi. Heyif ki, 
Məmməd Aslan Kəlbəcərin bu 
azad günlərini görmədi. Amma 
nəvəsi söz verib ki, Kəlbəcərə 
gedən kimi oradan torpaq gətirib 

şairin məzarı üstünə səpəcək. 
Uzun illərin layiqli dövlət 

dulluqçusu, Nazirlər Kabineti 
aparatında qaçqınların,məcburi 
köçkünlərin problemləri, miqrasiya 
və beynəlxalq təşkilatlarla iş üzrə 
şöbədə çalışmış Qurban Sadıqov 
da Kəlbəcərin zillətli günlərini 
unutmur: 

–1988-ci ildən etibarən 
Ermənistanda azərbaycanlılara 
qarşı etnik təmizləmə və iş-
ğal siyasəti baş qaldırandan 
bütün Qarabağda olduğu 
kimi, Kəlbəcərdə də vəziyyət 
gərginləşdi. Qədim diyarımız 
Göyçədən olan soydaşlarımı-
zın bir hissəsi qarlı-çovğunlu 
qış günlərində piyada uca 

dağları aşaraq Kəlbəcərə pənah 
gətirmişdi. Rayonun bütün 
aidiyyəti qurumları onların qar-
şılanmasını və yerləşdirilməsini 
təmin etdi. Bir çox ailəni də biz öz 
kəndimizdə yerləşdirdik.

Ağdərə yolu bağlanmışdı. 
Buna görə də o zaman rayon 
rəhbərliyinin uzaqgörənliyi 
nəticəsində Murovdağdan 
çətinliklə keçilən bir yol açılmışdı. 
Həmçinin Kəlbəcərlə Laçın rayo-
nunu birləşdirən yol da çəkilmişdi. 
1992-ci il mayın 18-də Laçın 
işğal olunanda oranın Kəlbəcərə 
yaxın kəndlərinin əhalisi də həmin 
Murovdağ yolu ilə çıxıb canlarını 
qurtarmışdılar. 1992-ci il aprelin 
7-dən 8-nə keçən gecə ermənilər 
Ağdərə rayonunun Çapar kəndinin 
ərazisindən Ağdaban və Çayqo-
vuşan kəndlərinə hücum edərək 
kəndlərin keşiyini çəkən mülki 
şəxsləri güllələmiş, kənddə böyük 
qırğınlar, talanlar törətmişdilər. 
Vandallar Ağdabanda Kəlbəcər 
elinin dədəsi Aşıq Şəmşirin evini 
də tar-mar etmiş, sənətkarın bütün 
külliyatını yandırmışdılar. 

1993-cü il aprelin 1-də tap-
şırıq aldıq ki, tunel ərazisindəki 
hərbçilərimizə təcili yanacaq 
aparılmalıdır. Artıq ermənilər ora 
yaxınlaşırdılar. Yük maşını təşkil 
etdik və yanacaq götürüb ora 
yollandıq. Martın ortalarından 
aprelin 2-si də daxil olmaqla, 

Kəlbəcərin Ermənistanla və yu-
xarı Qarabağla həmsərhəd bütün 
yaşayış məntəqələrinə toplardan 
və minaatanlardan atəş açılıb 
yandırılırdı. Vəziyyət çox gərgin 
idi, tələfat olmasın deyə, mart ayı-
nın son günləri artıq əhalini rayon 
ərazisindən çıxarırdılar. Sonrakı 
illərdə məcburi köçkünlərimiz 
taleyin hansı sınaqlarından çıxma-
dılar?.. 

Artıq bütün qarabağlı və 
Şərqi zəngəzurlu soydaşlarımız 
kimi, kəlbəcərlilər də özlərini 
qaçqın saymırlar. O müqəddəs 
yerlər mənfur düşməndən 
təmizləndikdən sonra, 2020-ci il 
noyabrın 25-də Ali Baş Komandan 
xalqa müraciət edərək “Kəlbəcər 
bizimdir, Qarabağ Azərbaycandır!” 
söyləyəndə hamı rahatlıqla nəfəs 
aldı. Beləcə, cənab İlham Əliyev 
30 il dədə-baba yurdumuzu tala-
yaraq, daşı daş üstdə qoymayan, 
maddi-mədəni irs abidələrimizi 
məhv edən, orada Azərbaycan 
xalqına məxsus bütün izləri 
silməyə çalışaraq, zorla doğma 
Qarabağımıza yiyələnmək istəyən 
faşist xislətli erməniləri uğurlu 
“Dəmir yumruq” əməliyyatı ilə diz 
çökdürdü. El-obaya qələbə sevinci 
ərməğan etdi, yurdundan didərgin 
düşən soydaşlarımızın Vətən 
həsrətinə birdəfəlik son qoydu. 
44 günlük müharibə Prezident 
qətiyyətinin, ordu qüdrətinin və 
xalq həmrəyliyinin təntənəsi oldu. 

Eyni zamanda, bütün dünyaya 
nümayiş etdirildi ki, heç bir təzyiq 
və ya təhdid Azərbaycanı özünün 
milli maraqlarını təmin etməkdən, 
haqq yolundan çəkindirə bilməz.

Keçən il avqustun 16-da 
Kəlbəcər və Laçın rayonlarına 
səfər edən Prezident İlham Əliyev 
və birinci xanım Mehriban Əliyeva 
3260 metr ucalıqda yerləşən 
Ömər aşırımından ətrafın füsun-
kar mənzərəsini seyr edib, təzə 
salınan yol boyunca tunellərin 
tikintisi ilə tanış olublar. Dövlət 
başçısı bundan tükənməz qürur 
duyduğunu bildirib: “Yolumuz 
Kəlbəcərədir, işğaldan azad 
edilmiş Kəlbəcərə. Ömər aşı-
rımından keçərək Kəlbəcərə 
gedirik. Bu yol son bir neçə ay 
ərzində genişləndirildi. Çünki bu 
yol, demək olar ki, keçilməz idi. 
İndi yol boyunca tunellər tikilir. 
Tunellər tikiləndən sonra gediş-
gəliş çox rahat olacaq. Amma 
hələlik biz bu yoldan istifadə edirik 
və bu gözəl mənzərələr də göz 
oxşayır. Kəlbəcərin mənzərələri 
indi daha da gözəldir. İndi yolu-
muza davam edirik. Bu aşırımın 
hündür hissəsində dayanaraq bir 
daha Azərbaycan xalqını tarixi 
zəfər münasibətilə təbrik etmək 
istəyirəm!”. 

Bəli, indi bütün yollar işğaldan 
azad olunmuş yurd yerlərinə, 
dağlara aparır. Daha Kəlbəcərin 
və illərcə öz həqiqi sahiblərinin 
nəfəsləri üçün qəribsəmiş digər 
rayonlarımızın işğal günlərini 
deyil, xilas günlərini qeyd edirik. 
Xatırlatmalar isə mənfur qonşula-
rımızın şər əməllərinin heç zaman 
unudulmaması üçündür.

Əli NƏCƏFXANLI,  
“Xalq qəzeti”

İqtisadiyyatı çökməkdə davam edən Ermənistan 
ağır günlərini yaşayır. Yaxın aylarda işğalçı ölkədə 
inflyasiyanın 8,5 faiz təşkil edəcəyi gözlənilir. Eyni 
zamanda, ölkədə zəruri ərzaq mallarının qiyməti 
davamlı olaraq artır. 

Birinci Qarabağ müharibəsi ulu dağların qoynunda 
yerləşən Kəlbəcəri də əlimizdən almışdı. İşğal altında 
olan digər torpaqlarımız kimi, o uca və ucqar yerlərə də 
həsrət qalmışdıq. Düz 27 il yarımlıq ayrılıqdan sonra, 
nəhayət, rəşadətli Azərbaycan Ordusu bizi doğma 
yurdlara qovuşdurdu. 10 noyabr 2020-ci ildə imzalanan 
sülh müqaviləsinə əsasən, 25 noyabrda Ermənistan 
silahlı birləşmələri Kəlbəcər rayonunu boşaldıb öz həqiqi 
sahiblərinə təhvil verməyə məcbur oldu.

Otuz il bundan əvvəl...


